
(Missale Romanum 2002) 
 

IN ADVENTU 

 

 
Sacerdos vel diaconus : 

Inclináte vos ad benedictiónem. 

 

 
Deinde sacerdos, manibus super populum extensis, dicit benedictionem : 
 
S. Omnípotens et miséricors Deus, cuius Unigéniti advéntum et prætéritum 

créditis, et futúrum exspectátis, eiúsdem advéntus vos illustratióne sanctíficet et 

sua benedictióne locuplétet.  

R. Amen. 

S. In præséntis vitæ stádio reddat vos in fide stábiles, spe gaudéntes, et in caritáte 

efficáces. 

R. Amen. 

S. Ut, qui de advéntu Redemptóris nostri secúndum carnem devóta mente 

lætámini, in secúndo, cum in maiestáte sua vénerit, prǽmiis ætérnæ vitæ ditémini. 

R. Amen. 

S. Et benedíctio Dei omnipoténtis, Patris, et Filii, + et Spíritus Sancti, descéndat 

super vos et máneat semper. 

R. Amen. 

 


